
仔心錄成〈編集歷代帝王祭祀感召祥異可爲鑒戒者〉省躬錄成〈編災異之應丨臣下者〉

十一月築欽天監觀星臺于鷄鳴山○孟子子孫有以罪

輸作者　上命釋之倂諭工部詢問凡有聖賢後裔在輸

作者依律釋放○宜興縣主簿王復春不肯朘民之利以

徇上官之欲陞常州同知仍遣庶吉士楊靖齎勑勞之

十二月封王禑爲高麗國王賜其故王顓謚曰恭愍

丙寅〈洪武十九年〉

正月命潁國公傅友德長興侯耿炳文等勦平雲南貴州

等處蠻夷○上謂李善長曰湖廣江西直𨽾府州縣六房

有主文先生積年把持官府蠧政害民爾行文書盡行起

取赴京發雲南五開等衛充軍○雲南布政司張紞言舊

例商人納米于金齒者每一斗給鹽十引以穀准米者聽

商旅輻湊儲畜充溢其後有司不許輸糓商少軍餉弗給

請仍其舊從之○上謂侍臣曰治民猶治水治水者順其

性治民者順其情人情莫不好生惡死當省刑罰息干戈

以奠之莫不厭貧喜富當重農事薄賦歛以厚之莫不好

佚惡勞當𥳑興作節徭役以安之

二月置行入司○上與侍臣論曰不可儉者祭祀然祭不

可瀆不可儉者賞予然賞不可濫○上諭户部曰善理財

者不病民以利官必生財以阜民

--

四月議取各處工匠驗其丁力以三年爲限更番赴京輸

作名曰輸班匠免其家徭役著爲令○河南大水命贖民

鬻子

五月　上諭吏部曰國家人才非一日所能造就曩進士

魏安仁等六人嘗以過謫爲浙江按察司書吏使知自新

今已歷年恐爲小人所侮則終身喪志雖欲改過不可得

矣其召還用之○上聞嘉興崇德縣知縣畢輝縣丞齊搏

剛正能官遣行人齎勑往勞之○常州府官范好古奏言

行人王良至郡黷貨不謹命禮部遣人齎禮以勞仍令械

良至京罪之○處州麗水縣賣卜人怨望大姓陳公望等

五十七人詣闕誣吿謀逆知縣倪孟賢詢父老無是事謂

僚屬曰朝廷命孟賢令是邑惟欲撫輯斯民安于田土今

使良善者受惡逆之名豈朝廷命孟賢意也卽具䟽上聞

復令耆老四十人詣闕辨其妄　上命法司論妄吿者罪

賜諸老酒食給道里費遣還

六月　上謂禮部尙書李原名曰尙齒所以敎敬事長所

以敎順虞夏商周莫不以齒爲尙而養老之禮未嘗廢是

以人興于孝弟風俗淳厚治道隆平曩者詔天下行養老

之政尙慮有司奉行不至稱其以朕命申之

　〈凡耆老年八十以上鄉黨稱善貧無產業者月給米五斗肉五斤酒三斗九十以上歲加賜帛二匹絮一斤若〉

